[image: image1.png]



KENYATAAN AKHBAR

PASDEC Kini 10 Tahun  di Bursa Malaysia.

14 November 2007, Kuantan. Pasdec Holdings Berhad(“PASDEC”), telah merayakan Ulangtahun ke Sepuluh(10) Penyenaraiannya di Bursa Malaysia Securities Berhad(“Bursa Malaysia”) di satu Majlis Santapan/Jamuan malam gilang-gemilang dengan keberangkatan Kebawah Duli Yang Maha Mulia Sultan Pahang(KDYMM) dan KDYMM Sultanah Pahang bersempena memuliakan Hari Ulang Tahun Keputeraan KDYMM Sultan Pahang malam tadi. Majlis yang berlangsung di Dewan Jubli Perak Sultan Haji Ahmad Shah itu, turut dimeriahkan dengan keberangkatan Kebawah Duli Teramat Mulia(KDYTM) Tengku Mahkota Pahang, KDYTM Tengku Puan Pahang, Tuan Yang Terutama(TYT) Yang Dipertua Negeri Melaka dan Yang Amat Mulia Tengku Muda Pahang

PASDEC, sebuah pemaju perumahan yang terunggul di Negeri Pahang Darul Makmur telah diapungkan sebagai sebuah syarikat awam pada    27 Oktober 1997 di di Papan Utama  Bursa Malaysia bawah kaunter hartanah. PASDEC dimiliki 51.65% oleh Perbadanan Kemajuan Negeri Pahang (”PKNP”), sebuah agensi utama Kerajaan Negeri Pahang..

PASDEC telah diberi kepercayaan membantu negeri Pahang yang kaya dengan pelbagai sumber, menyelaras dan memasarkan sumber-sumber tersebut serta mewujudkan peluang-peluang baru yang menjanjikan pertumbuhan dan kemajuan. PASDEC pada asasnya merupakan sebuah syarikat pemegang pelaburan dengan kegiatan utama yang merangkumi pembangunan hartanah, pengurusan projek, perdagangan bahan binaan, pembinaan,   pembuatan batu-bata, pemilikan dan pengurusan resort. Ianya diperluas melalui anak-anak syarikatnya iaitu Pasdec Corporation Sdn. Bhd., Pasdec Putra Sdn.Bhd., Pasdec Land Sdn. Bhd., Pasdec Mega Sdn Bhd., Pasdec Bina Sdn. Bhd., Pasdec Trading Sdn. Bhd., Kuantan Bricks Sdn. Bhd. dan Kuantan Tembeling Resort Sdn. Bhd.

Menurut YAB Menteri Besar Pahang yang juga Pengerusi PASDEC, Dato’ Sri Haji Adnan bin Haji Yaakob dalam ucapannya, sepanjang penubuhannya, PASDEC telah membina lebih 30,000 unit rumah, kedai dan ruang pejabat di seluruh negeri Pahang. PASDEC sentiasa berusaha untuk memperbaiki kualiti produk yang ditawarkan kepada pembeli, dengan harapan untuk membina corak kehidupan yang lebih baik untuk rakyat Pahang khususnya. 
Katanya, pengalaman 10 tahun tersenarai di Papan Utama Bursa Malaysia telah menjadikan PASDEC lebih kukuh, bersedia untuk menghadapi masa hadapan yang lebih mencabar dengan memberi fokus kepada kekuatan yang ada dan penekanan kepada kualiti yang berterusan.
Menurut Pengarah Urusan Kumpulan PASDEC, Yusof Ali bin Haji Mohamed Zain, projek perbandaran terbaru yang bakal dilancarkan oleh PASDEC pada awal 2008 ialah  Bandar Putra yang terletak di lokasi strategik di atas tanah hakmilik kekal seluas 417.5 ekar di Tg. Lumpur, Kuantan. Kedudukannya hanya kira-kira 5 km daripada Bandar Kuantan melalui lebuhraya Kuantan-Pantai Sepat-Pekan.  Kata beliau, projek ini  direka sebagai perbandaran yang inovatif dengan lebih 2,265 unit rumah teres setingkat dan dua tingkat, rumah berkembar setingkat dan dua tingkat, unit-unit banglo dan komersial.
Disamping  Bandar Putra, PASDEC juga meneruskan pembangunan projek-projek hartanah lain seperti di Chendor, Gebeng, Balok dan Bandar Damansara di Kuantan serta di Rompin dan Raub. Pembangunan projek-projek ini akan menjadikan PASDEC terus bergiat cergas  dalam sekurang-kurangnya untuk tempoh 10 tahun akan datang dan kekal menjadi pemaju hartanah yang terunggul di negeri Pahang. Inilah yang menjadi objektif utama PASDEC, tambah beliau lagi.
PASDEC kini bergerak kehadapan, memberi fokus dan mengenal pasti perniagaan-perniagaan lain yang bersesuaian dalam bidang pembuatan, minyak dan gas, pelancongan serta industri perkhidmatan penyelenggaraan. Selaras dengan pelancaran Pelan Wilayah Ekonomi Pantai Timur(ECER), PASDEC yang telah bersedia menyahut cabaran yang lebih mencabar dalam perancangan projek-projek hartanah dan perniagaan-perniagaan lain yang terletak di lokasi-lokasi yang telah di kenalpasti.
Majlis Santapan/Jamuan Malam yang berlangsung dengan meriah ini telah diserikan dengan persembahan artis tempatan iaitu Haiza dan Azhar Shariff, artis jemputan khas dari Indonesia; Rossa serta penampilan istimewa, Penyanyi nombor satu negara, Datin Sri Dato’ Siti Nurhaliza yang merupakan isteri pengarah PASDEC iaitu Dato’ Sri Khalid bin Muhammad Jiwa .

